
Forsætisráðherra, góðir fundarmenn!
Undanfarin ár hefur verulegur vöxtur orðið í íslensku atvinnulífi bæði að umfangi og styrk.  Það sem af er þessari öld hefur kaupmáttur ráðstöfunartekna aukist um 30% og er sá árangur með því besta sem gerist í jafnþróuðu hagkerfi með þeim ágætu almennu lífskjörum, sem hér hafa verið.  Við viljum halda áfram á braut hins góða árangurs, við viljum byggja á því góða, sem áunnist hefur, og við viljum sækja enn fram á veginn til hagsbóta fyrir landsmenn alla.

Það er söguleg tilviljun, að viðræður um aðild Íslands að EES hófust skömmu áður en Berlínarmúrinn féll.  Má leiða líkur að því, að EES-löndin hafi notið góðs af því í viðræðunum, að áherslur Evrópubandalagsins, eins og það hét, hafi fyrst og fremst beinst í austurátt á samningatímanum.  Auk þess hagstæða samnings hafa nokkrir þættir orðið þess valdandi, að landsframleiðsla og velmegun hefur aukist jafn mikið hér á landi og raun ber vitni.  Í fyrsta lagi má þar nefna þann einbeitta vilja stjórnvalda að skapa íslensku atvinnulífi stöðugt og hagfellt starfsumhverfi með skattalækkunum og fjölmörgum kerfisumbótum.  Í öðru lagi hefur EES-samningurinn og frjálst flæði vöru, fjármagns, fólks og þjónustu í opnu samkeppnisumhverfi haft gríðarleg áhrif.  Einkavæðing ríkisbankanna og annarra fyrirtækja og efling þeirra í beinu framhaldi hefur skapað aukin verðmæti og ný tækifæri.  Að lokum má nefna, að flestar atvinnugreinar hafa eflst og nýtt þau tækifæri, sem opið og samkeppnishæft hagkerfi hefur skapað.  Í því sambandi er sérstaklega lærdómsríkt að sjá, hve sjávarútvegur hefur sýnt aðdáunarverða aðlögunarhæfni og hve markvisst sú grein hefur brugðist við minnkandi kvóta og háu gengi með hagræðingu í rekstri, aukinni verðmætasköpun, nýsköpun og öflugri markaðssókn.

Þessar breytingar hafa haft varanleg áhrif á íslenskt þjóðlíf, þótt blikur séu á lofti nú um stundir.  Var raunar við því að búast, að nokkuð myndi um hægjast eftir óvenjumikla þenslu í tengslum við virkjanaframkvæmdir, uppbyggingu stóriðju og verulegar fjárfestingar í fyrirtækjum og fasteignum innanlands og utan síðastliðin ár, en óneitanlega verður dýfan dýpri, þegar verulegur samdráttur verður á alþjóðlegum fjármálamörkuðum á sama tíma.  Umrót undanfarinna mánaða á fjármálamörkuðum hefur orðið mörgum umhugsunar- og áhyggjuefni.  Þetta er í fyrsta skipti frá því bankar hér á landi komust í einkaeigu, sem þeir standa frammi fyrir verulega erfiðum vanda.  Sá vandi skapast fyrst og fremst af ytri aðstæðum, þar sem skortur á lausafé veldur fjármálafyrirtækjum víða um heim miklum erfiðleikum.  Það er önnur söguleg og merkileg tilviljun, að á sama tíma og ríkisbankarnir voru einkavæddir jókst framboð af ódýru fjármagni á alþjóðlegum fjármálamörkuðum meira en nokkru sinni.  Það nýttu bankarnir sér vel, þeir hafa eflst, stækkað og orðið sífellt alþjóðlegri með fjölda starfsstöðva í mörgum löndum.  Tekjur þeirra og útlán eru að stórum hluta erlendis, þeir hafa að auki skilað ágætri afkomu og eigið fé þeirra hefur á nokkrum árum  margfaldast og nam rúmum 920 milljörðum króna um síðustu áramót.  Greiður aðgangur að lánsfé hefur einnig verið fyrirtækjum í öðrum greinum lyftistöng og þau hafa með aðstoð bankanna getað ráðist í arðbærar fjárfestingar og aukið þátttöku sína í atvinnurekstri erlendis, sem skilað hefur góðum arði inn í íslenskt samfélag.  Ekki er ástæða til að ætla annað en að þessi öflugu fyrirtæki muni standa af sér erfiðleikana og að þau muni læra af þessari nýju reynslu og bera hana með sér sem veganesti inn í framtíðina.
Umrótið á fjármálamörkuðum nú og takmarkaður aðgangur að erlendu lánsfé síðustu mánuði hefur áhrif á allt íslenskt athafnalíf.  Vöxtur þess og framþróun er undir því komin að eiga greiðan aðgang að erlendu lánsfé, svo standa megi fyrir eðlilegri nýsköpun, aukinni framleiðni og nýjum arðbærum fjárfestingum.  Á því mun hagvöxtur framtíðar byggja og því verða stjórnvöld að tryggja, að peningamálastefna og efnahagsumhverfi sé ekki til langframa þannig, að framfarir í atvinnulífinu stöðvist.  Stöðnun jafngildir afturför, þegar atvinnulíf í öðrum löndum sækir fram.
Samtök atvinnulífsins hafa lengi haldið því fram, að peningamálastefna Seðlabankans sé komin í ógöngur og að stýrivextirnir, eina stjórntæki bankans, hefðu ekki þau áhrif, sem þeim er ætlað.  Ástæðurnar eru annars vegar þær, að markaðshlutdeild óverðtryggðrar krónu, sem stýrivextir bankans hafa einkum áhrif á, er mjög lítil í lánakerfinu, en þess í stað eru fjárskuldbindingar íslenskra fyrirtækja og reyndar heimila einnig að stórum hluta bundnar verðtryggingu eða gengi erlendra gjaldmiðla.  Hins vegar hafa hvorki ríki né sveitarfélög hagað útgjöldum nægjanlega í samræmi við efnahagsástandið og hefur Seðlabankinn því ítrekað bent á nauðsyn þess að hemja opinber útgjöld í því skyni að draga úr eftirspurn.
Mjög háir vextir skapa tækifæri fyrir spákaupmenn til þess að hagnast á þeim vaxtamun, sem verið hefur á milli Íslands og annarra landa.  Hann hefur haft þau áhrif, að gengi krónunnar hefur styrkst langt umfram jafnvægisgengi.  Þetta hefur verið langsýnilegasta og áhrifamesta afleiðing hárra stýrivaxta undanfarin ár.  Í stað þess að draga úr heildareftirspurn í hagkerfinu hafa þeir miklu fremur stuðlað að háu gengi krónunnar og um leið að auknum kaupmætti launa.  Háir stýrivextir hafa örvað eftirspurn og fjárfestingu heimila og fyrirtækja, en að sama skapi hafa þeir lagst þungt á útflutningsatvinnugreinar.  Nú, þegar kreppt hefur að á erlendum lánamörkuðum, hafa spákaupmenn hlaupið frá krónunni.  Það hefur leitt til verulegrar veikingar hennar, og er afleiðing þess meiri verðbólga en dæmi eru um í langan tíma, þrátt fyrir háa vexti.
Meginástæða þess, að vaxtastefna Seðlabankans hefur ekki virkað er vafalaust sú, hve auðvelt hefur verið að sækja fjármagn á alþjóðlega markaði.  Með verulegum samdrætti nú, þegar íslensk fjármálafyrirtæki fá ekki lán nema á afarkjörum, breytast áhrif vaxtastefnunnar á svipstundu.  Hinir himinháu vextir virka eins og sleggja á atvinnulífið og undan henni geta fyrirtæki ekki vikið sér nú með sama hætti og við átti, þegar aðgangur var greiður að ódýru erlendu lánsfé.  Við slíkar aðstæður þarf verulega lækkun vaxta, en hér er þveröfugt farið að.  Því stefnir í mikla erfiðleika í atvinnulífinu, ef ekki rofar til á erlendum fjármálamörkuðum.

Árið 2001 voru Samtök atvinnulífsins fylgjandi þeirri ákvörðun að taka upp formlegt verðbólgumarkmið með fljótandi gengi krónunnar.  Þrátt fyrir þann stuðning, voru uppi efasemdir um hina nýju skipan.  Á það var bent, að tenging við myntsvæði gæti tryggt varanlega stöðugt gengi gagnvart helstu viðskiptalöndum, dregið úr viðskipta- og fjármagnskostnaði, hvatt til aukinna milliríkjaviðskipta og ekki síst lækkað vexti.  Reynslan skæri úr um það, hvort flotgengisstefna væri hagfelldur kostur fyrir íslenskt atvinnulíf eða hvort stefnan yrði of dýru verði keypt og framtíðarskipan í peningamálum hér á landi fælist í myntsamstarfi.  Töldu samtökin eðlilegt, að samhliða stefnumörkun um verðbólgumarkmið og fljótandi gengi yrði tíminn nýttur til þess að meta kosti og galla myntsamstarfs eða tengingar við annað myntsvæði.  Það þarf því engum að koma á óvart, að Samtök atvinnulífsins hafi á síðasta ári beint því til aðildarsamtakanna að taka gjaldmiðilsmálið til sérstakrar umræðu og leggja mat á það, hvort einstökum atvinnugreinum kynni að vera betur borgið með öðrum gjaldmiðli en krónunni.  Eru vonir við það bundnar, að sú umræða og aðild samtakanna að Evrópunefnd ríkisstjórnarinnar leiði menn til niðurstöðu um farsæla skipan mála.
Í atvinnulífinu má merkja vaxandi stuðning við upptöku evru sem gjaldmiðils, þótt vitað sé, að margra ára samningaferli við ESB og aðlögun að skilyrðum um þátttöku í myntbandalagi Evrópu breyti ekki stöðunni gagnvart vaxtastefnu Seðlabankans á næstu mánuðum.  Ég gat þess við svipað tilefni fyrir tveimur árum, að ráðaleysi í stjórn efnahags- og peningamála mætti ekki verða ástæða fyrir upptöku evru eða aðild að ESB.  Þá væri illa komið.  Slíka ákvörðun verður að taka af yfirvegun eftir ítarlega umræðu og það er á þeim grunni, sem Samtök atvinnulífsins nálgast nú umfjöllun um þessi mál.
Ástæða er til að rifja það upp, að þegar Gordon Brown tók við embætti fjármálaráðherra Bretlands árið 1997, þá nefndi hann fimm skilyrði, sem hann taldi að uppfylla þyrfti áður en Bretar gætu tekið ákvörðun um að taka upp evru sem gjaldmiðil.  Þar var fyrst til tekið, að efnahagskerfi og atvinnulíf Bretlands og annarra ríkja Evrópusambandsins yrðu að vera samhæf, þannig að Bretar gætu búið varanlega við vaxtastig evrusvæðisins.  Í annan stað þyrfti hagkerfið að vera nægjanlega sveigjanlegt til þess að geta tekist á við þau efnahagslegu og félagslegu viðfangsefni, sem upp gætu komið.  Í þriðja lagi yrði aðild að myntbandalaginu að skapa betri skilyrði fyrir þau fyrirtæki, sem hyggjast fjárfesta til langs tíma.  Í fjórða lagi þyrfti aðild að myntbandalaginu að tryggja samkeppnisstöðu breska fjármálageirans og í fimmta lagi yrði aðild að myntbandalaginu að geta leitt til aukins hagvaxtar, meiri stöðugleika og varanlegrar fjölgunar starfa.  Breska ríkisstjórnin stóð frammi fyrir nokkrum pólitískum og  efnahagslegum vanda á þessum tíma og sem lið í lausn hans setti hún sér það markmið að uppfylla þessi skilyrði áður en frekari afstaða yrði tekin til þess, hvort taka ætti upp evru í stað sterlingspunds.
Í lögum um Seðlabanka Íslands segir, að meginmarkmið bankans sé að stuðla að stöðugu verðlagi.  Með samþykki forsætisráðherra er Seðlabankanum heimilt að lýsa yfir tölulegu markmiði um verðbólgu.  Seðlabankinn skal stuðla að framgangi stefnu ríkisstjórnarinnar í efnahagsmálum, enda telji hann það ekki ganga gegn meginmarkmiði sínu um stöðugt verðlag.  Að fenginni reynslu af flotgengisstefnu Seðlabankans og í ljósi þeirrar stöðu, sem nú blasir við íslensku atvinnulífi, er nauðsynlegt að grípa til samhæfðra aðgerða bæði á sviði peningamála og ríkisfjármála.  Því vil ég nota þetta tækifæri til þess að beina því til forsætisráðherra, hvort ekki sé nú tilefni til þess að ríkisstjórnin gefi út yfirlýsingu með skýrum og afgerandi hætti þess efnis, að unnið verði að því að uppfylla viðurkennd skilyrði um stöðugt verðlag, jafnvægi í ríkisfjármálum, stöðugleika í gengisskráningu og samhæfingu langtímavaxta, sem sett eru fyrir aðild að myntbandalagi Evrópu.  Með samningi við Seðlabankann verði hafinn undirbúningur að nauðsynlegum aðgerðum til þess að ná niður verðbólgu, lækka stýrivexti og tryggja aðhald í opinberum rekstri, þannig að settum markmiðum verði náð.
Þá er jafnframt brýnt að auka gjaldeyrisforða Seðlabankans og gera honum kleift að tryggja íslenskum fjármálastofnunum aðgang að lausafé og lánsfé á eðlilegum kjörum, svo koma megi í veg fyrir stöðvun nýrra fjárfestinga, sem byggja á fjármögnun íslenskra banka.  Að öðrum kosti er hætt við því, að framfarir stöðvist í íslensku atvinnulífi um langa hríð og þungi fjárfestinga í landinu verði einungis á vegum hins opinbera eða þeirra aðila, sem aflað geta lánsfjár án atbeina innlendra fjármálafyrirtækja.  Íslensku atvinnulífi er nauðsynlegt, að gripið verði til aðgerða sem allra fyrst.  Dragist það úr hófi, mun það ef að líkum lætur brjótast undan oki hárra vaxta og stöðugra gengissveiflna með þeim aðferðum, sem tiltækar eru.  Sú hætta blasir við, að íslensk fyrirtæki, sem að stórum hluta starfa á erlendum mörkuðum, muni sjá hag sínum betur borgið með því að flytja starfsemi sína til annarra landa, þar sem stöðugleiki er meiri og rekstrarumhverfi hagfelldara.  Við óbreytt ástand er ekki unnt að una og er því nauðsynlegt að fara yfir allar hugmyndir um umbætur á núverandi aðstæðum.
Ólíklegt er, að næsti áratugur muni hafa í för með sér jafnmiklar lífskjarabætur og jafnmikla aukningu landsframleiðslu og raun var á síðasta áratug.  Hvort tveggja er, að búið er að mestu að taka út ávinninginn af þeim miklu kerfisumbótum, sem orðið hafa undanfarin ár, og þeim mikla þrótti, sem hljóp í atvinnulífið í kjölfarið, og er ekki augljóst, að jafn stór stökk séu framundan.  Tækifærin eru þó í augsýn á mörgum sviðum.  Mikilvægt er að huga að rekstrarhagræðingu og afkomubætandi aðgerðum í starfandi fyrirtækjum í framhaldi af útgjaldagleði á ýmsums sviðum undangengin ár.  Þá eru margar nýjar lendur ónumdar, sem tengjast orkugeiranum.  Mikilvægt er, að náðst hefur pólitískt samkomulag um, hvernig eignarhaldi á orkuauðlindum skuli háttað, og er æskilegt, að einkaaðilum gefist í framhaldinu tækifæri til þess að auka þátttöku sína í uppbyggingu og rekstri orkuvera.  Á þessu sviði eru fjölmörg verkefni fyrirsjáanleg erlendis í samstarfi orkufyrirtækja, fjármálafyrirtækja og fjárfesta.  Íslendingar hafa margt fram að færa á þessu sviði og því er það mjög skaðlegt, ef formsatriði og opinbert eignarhald á orkuverum verður til þess að tefja fyrir þróun á þessu sviði.
Mikilvægt er að halda áfram að nýta orkulindir landsins á þann hátt, sem á hverjum tíma er talið samræmast markmiðum í efnahagsmálum og náttúruvernd.  Stjórnvöld verða að standa vörð um þá hagsmuni þjóðarinnar, að ekki verði lagðar hömlur á eðlilega nýtingu náttúruauðlinda hér á landi með alþjóðlegu loftslagssamkomulagi eftir árið 2012.  Það hlýtur að vera með öllu óásættanlegt að skerða sjálfsákvörðunarrétt þjóðarinnar um nýtingu eigin auðlinda með slíku samkomulagi, þar sem viðurkennt er, að orkuframleiðsla úr endurnýjanlegum orkulindum, sem ekki gefur frá sér gróðurhúsalofttegundir, sé eftirsóknarverð í alþjóðlegu tilliti.  Öll ríki, sem aðild eiga að Loftslagssamningi Sameinuðu þjóðanna, gæta þar eigin hagsmuna og á annað ekki að koma til greina en að sama gildi um Ísland.
Góðir fundarmenn.
Frá stofnun Samtaka atvinnulífsins hafa þrennir heildarkjarasamningar verið gerðir við landssambönd Alþýðusambands Íslands auk samninga við einstök verkalýðsfélög.  Tvennum samningum til fjögurra ára fylgja nú nýgerðir kjarasamningar, sem ætlað er að standa fram undir lok árs 2010.  Meginmarkmið samninganna, sem undirritaðir voru í febrúarmánuði síðastliðnum, var annars vegar að tryggja launahækkanir til þeirra, sem bjuggu við lægstu launataxta, og hins vegar að tryggja þeim launahækkanir, sem setið höfðu eftir í launaþróun á síðasta ári.  Mikilvægt er, að samningunum verði fylgt nákvæmlega eftir og að fyrirtæki takmarki svo sem frekast er kostur launaskrið umfram ákvæði þeirra.  Allar forsendur eiga að vera til þess nú, þegar sýnt er að mjög hægir á efnahagsstarfseminni og að þrengir í rekstri fyrirtækja.  Annað meginmarkmið samninganna var að hafa hemil á verðbólgu, þótt horfurnar séu nú verri en stefnt var að vegna gengislækkunar krónunnar, og því varð að samkomulagi, að kjarasamningarnir fælu ekki í sér almennar launahækkanir.

Mikilvægt er, að kjarasamningar þeir, sem framundan eru á hinum opinbera vinnumarkaði, taki mið af þeim kostnaðarramma, sem markaður var í samningum Samtaka atvinnulífsins og landssambanda ASÍ.  Ríki og sveitarfélög geta ekki svo sem dæmin sanna haft forystu um kauphækkanir og þróun starfskjara með varanlegum árangri, sem fyrirtæki á almennum vinnumarkaði geta ekki fylgt eftir.  Fyrr en síðar leiðir það til víxlverkunar launahækkana, sem skjótt kemur fram í verðbólgu, sem allir tapa á.
Þrátt fyrir það umrót, sem íslenskt atvinnulíf gengur nú í gegnum, þá eru stoðir þess traustar.  Fyrirtækin standa flest vel og eru reiðubúin til frekari vaxtar og sóknar.  Þess vegna er afar brýnt, að ekki dragist að taka ákvörðun um, hvernig vinna skuli á þeim vanda, sem við blasir í efnahagslífinu.  Stöðugleiki er forsenda nýsköpunar, aukinnar verðmætasköpunar og bættra lífskjara.  Stöðnun er ávísun á afturför í framsæknum heimi.  Sóknin verður að halda áfram af fullum þrótti og hún verður að byggja á menntun, rannsóknum, frumkvæði og dugnaði einstaklinga og fyrirtækja.  Verkefnið framundan er að koma okkur út úr umrótinu, inn í framtíðina.
Góðir fundarmenn, ágætu félagar og vinir.
Ég hef nú setið í stjórn Samtaka atvinnulífsins í tæp átta ár og þar af hefur mér verið trúað fyrir formennsku í samtökunum í fimm ár.  Af því hef ég haft einstaka ánægju og gleði.  Það er auðvelt að ílengjast í áhugaverðum og skemmtilegum verkefnum og að sama skapi er það erfitt að slíta sig frá góðum samstarfsmönnum og vinum.  Það getur því verið grunnt á glímuna við eigingirnina við slíkar aðstæður.  Í öflugum og leiðandi samtökum skiptir á hinn bóginn miklu að viðhalda hæfilegri endurnýjun.  Miðað við stöðu verka tel ég nú rétt að ég dragi mig í hlé, enda er setan á formannsstóli orðin tveimur árum lengri en ég horfði til í upphafi.
Á þessum árum hef ég átt mikið og gott samstarf við stjórn samtakanna, aðildarsamtökin og starfsmenn þeirra og þar að auki hef ég notið þess að fá að kynnast forsvarsmönnum og starfsmönnum í fjölmörgum fyrirtækjum um land allt.  Samstarf við verkalýðshreyfinguna og stjórnvöld hefur einnig verið afar ánægjulegt og gefandi, þó að tekist hafi verið á um ýmis mál, en síðast og ekki síst vil ég minnast á farsælt samstarf við framkvæmdastjóra samtakanna á þessum tíma þá Ara Edwald og Vilhjálm Egilsson.  Mér er það sérstaklega ljúft að þakka þeim einstaklega ánægjuleg samskipti í alla staði sem og öðru samstarfsfólki á skrifstofu samtakanna.  Nýkjörnum formanni Samtaka atvinnulífsins, Þór Sigfússyni, óska ég til hamingju með glæsilegt kjör og honum fylgja góðar óskir við krefjandi verkefni.
Að svo mæltu þakka ég fyrir mig og óska Samtökum atvinnulífsins alls hins besta í mikilvægum störfum fyrir land og þjóð.
